
Энергетиялық, құрылымдық, минералдық және дәрумендік 

қоректілігімен сипатталатын азық сапасы оның биологиялық құндылығының 
көрсеткіші болып табылады. Жемшөп қорының кедейлігі мен азық 
сапасының төмен болуынан малдың ас қорытуы мен зат алмасуы бұзылып, 
түрлі алиментарлық, яғни ішкі сөл бездерінің қызметінің бұзылуынан 
туындайтын және эндемиялык, яғни жергілікті жемшөптегі биогенді 
элементтер жетіспеушілігінен туындайтын ауруларға ұшыратады.  

Азықтандыру сапасы нашарлап, бір, жағынан, күндік рацион 
құрылымында жасұнықты аумақты азықтар азайып, қышқылданған сүрлем 
мең құнарлы жем үлесі молайса месқарын метаболизмі бұзылушылығынан 
эндокриндік жүйе, бауыр, жүрек, сүйек, тоқыма мен ұлпа құрылысында 
дистрофнялық өзгерістер орнап, бүйректе тас байланып, буында ісік пайда 
болады. Осыдан барып сиырлар кетоз, остеодистрофия мен бұзаулағаннан 
кейінгі гипокальциемияға, бордақылаудағы төл месқарын ацидозы, алкалозы, 
гипомагнемия, кариес пен флуорозға және де басқа да көптеген 
патологиялық өзгерістерге ұшырайды.  

Мал өсіру және бордақылау кешендерінде мұны инсоляция мен 
аэрацияның жетіспеушілігі, гипокинездік секілді өндірістік технологияның 
салдары ұшықтыра түседі. Кешенде өсірілетін малдың зат алмасу 
бұзылушылығы мен ауруы алғашқыда сырт көзге білінбейтін, 
субклиникалык түрде өтеді де, бірінің белгілері біріне қабаттасып, ауруды 
асқындырып жібереді. Содан мал басның өнімділігіның азаюы мен өнім 
сапасыздануынан экономикалық шығын өседі.  

Етті бағыттағы мүйізді ірі қара мал шаруашылығының жемшөп қоры 
аумақты және құнарлы азықтардан тұратындықтан, азықтандыру рациондары 
жазғы тұры көкшөпке, ал қыста ірі азықтар мен жемге негізделеді. Рацион 
құрылымындағы осы азықтар топтарын ас қорытуға үйлесімді мөлшерде 
енгізумен қатар экономикалық тұрғыдан, алдымен, құнарлы жемнің, үнемді 
жұмсалуын қадағалау қажет. Өйткені саланың бірінші мақсаты мол өнім, 
яғни сапалы сиыр етін өндіру болса, екіншіден, өндірілетін өнім бірлігінің (1 



кг салмақ қосуының) өзіндік құнынына негізгі әсер етуші – азық шығынының 
(азық өлшемінің) аз болуы көзделеді. 

Өндірістік кешендерде өсірілетін мал басын көп этиологиялық 
алиментарлық аурулардан сақтандырудың басты шарты болып оларды толық 
құнды құнарлы азықтандыру табылады. Сонымен қатар мал өнімінің 
сапасына ластанып бара жатқан сыртқы орта тазалығы да күшті ықпал 
ететіндіктен, мал түлігінің эндемиялық ауруға шалдығушылығын 
геохимиялық энзоотия ретінде қарап, олардың алдын алу шараларына 
антропогендік биогеохимиялық агроэкожүйесін қалыптастырушы 
геогигиеналык, антропологиялық және медициналық мәселе тұрғысынан 
шешу қажет. Мұны қамтамасыз ету үшін үнемі мал азығының сапасын 
бақылап, азықтандыру құнарлылығын кешенді бағалап отыру қажет. Ол үшін 
азықтың азық өлшемі мен алмасу энергиясымен белгілінген жалпы 
энергиялық қоректілігін құрғақ заты, «шикі» және қорытылатын протеин 
мөлшері мен ерігіштігі, ауыспайтын амин- және май қышқылдары, жеңіл 
ыдырайтын көмірсулары, биогенді минералды элементтері және маңызды 
дәрумендерімен қоса бақылып, бағалау қажет.  

